Ամփոփաթերթ

«Հայաստանի Հանրապետության և Ասիական զարգացման բանկի միջև 2014 թվականի հոկտեմբերի 3-ին ստորագրված «Ենթակառուցվածքների կայունության աջակցության ծրագիր վարկային համաձայնագրին (Հատուկ գործառնություններ) հավանություն տալու մասին» ՀՀ կառավարության արձանագրային որոշման նախագծի առնչությամբ դիտողությունների և առաջարկությունների վերաբերյալ
	Համապատասխան կառուցվածքային ստորաբաժանում
	Առաջարկություններ և 
դիտողություններ
	Եզրակացություն

	ՀՀ արդարադատության նախարարություն 
(Թիվ 01/8330-14 գրություն առ 31.10.2014թ.)
	1. «Հայաստանի Հանրապետության և Ասիական զարգացման բանկի միջև 2014 թվականի հոկտեմբերի 3-ին ստորագրված «Ենթակառուցվածքների կայունության աջակցության ծրագիր վարկային համաձայնագրին (Հատուկ գործառնություններ) հավանություն տալու մասին» ՀՀ կառավարության արձանագրային որոշման նախագծով (այսուհետ` նախագիծ) նախատեսվում է հավանություն տալ Հայաստանի Հանրապետության և Ասիական զարգացման բանկի միջև 2014 թվականի հոկտեմբերի 3-ին ստորագրված «Ենթակառուցվածքների կայունության աջակցության ծրագիր» վարկային համաձայնագրին (Հատուկ գործառնություններ) (այսուհետ` Համաձայնագիր)` համաձայն հավելվածի, մինչդեռ համաձայնագրին կից ներկայացված են այլ հավելվածներ, հավելվածի հավելումներ և հավելվածի առդիրներ: Այդ առումով անհրաժեշտ է հստակեցնել հավելվածներին վերաբերող դրույթները:
	Ընդունված չէ: 
    Նախագծով հավանություն է տրվում Հավելվածով հաստատված Համաձայնագրին: Վերջինս իրենից ներկայացնում է միջազգային պայմանագիր, որն բաղկացած է հիմնական տեքստից և իրեն կցված հավելվածներից, որոնք հանդիսանում են պայմանագրի անբաժանելի մասը:

	ՀՀ արդարադատության նախարարություն 
	2. Համաձայնագրի նախաբանում նշված է, որ ԱԶԲ-ն ստացել է Վարկառուից 2014թ. մարտի 10-ի ամսաթվով թվագրված զարգացման քաղաքականության վերաբերյալ գրություն, որտեղ շարադրված են որոշակի նպատակներ, քաղաքականություններ: Այս կապակցությամբ անհրաժեշտ է նկատի ունենալ, որ «որոշակի նպատակներ, քաղաքականություններ» հասկացություններն անորոշ են ձևակերպված  և  պարզ չէ, թե խոսքն ինչ նպատակների և քաղաքականությունների մասին է:
	                       Ընդունված չէ: 
    Նախագծի Հավելվածով հաստատված Համաձայնագիրը հանդիսանում է Ասիական զարգացման բանկի և Հայաստանի Հանրապետության միջև փոխհամաձայնացեված փաստաթուղթ: Փաստաթուղթը մշակվում և փոխհամաձայնեցվում է բանակցությունների, խորհրդակցությունների միջոցով, որոնք շատ դեպքերում տեղի են ունենում նամակների փոխանակմամբ: Համաձայնագրում հիշատակվող 2014թ. մարտի 10-ի ամսաթվով թվագրված զարգացման քաղաքականության վերաբերյալ գրությունը Ասիական զարգացման բանկին ուղարկվել է Հայաստանի Հանրապետության կողմից, ուստի և ակնհայտ է, որ հայկական կողմը արդեն իսկ համաձայնել է գրության մեջ շարադրված «նպատակներին» և «քաղաքականություններին»: 

    Բացի այդ «որոշակի նպատակներ, քաղաքականություններ» հասկացությունները կիրառվում են Համաձայնագրի նախաբանում, ուստի և գտնում ենք, որ վերջիններս հստակեցման և իրավական որոշակիության կարիք չունեն: Վերոնշյալ բառերի կիրառումը նախաբանում արտացոլում է Ասիական զարգացման բանկի և Հայաստանի Հանրապետության միջև համագործակցությունը:


	ՀՀ արդարադատության նախարարություն 
	3. Համաձայնագրի 1-ին հոդվածի գ կետում նշված է, որ «Բաժին 2.01/26/-ը հանվել է և փոխարինվել է հետևյալով.», մինչդեռ պարզ չէ, թե ինչ դրույթներ են հանված և որոնք են փոխարինվածները:
	Ընդունված չէ: 
    Ասիական զարգացման բանկը և վարկ տրամադրող միջազգային կազմակերպությունները ունեն վարկերի տրամադրման ընթացակարգը կանոնակարգող պայմաններ, որոնք ձևակերպվում են միջազգային կազմակերպության կողմից հաստատված Ընդհանուր պայմանների տեսքով: Սույն Վարկային համաձայնագրի նկատմամբ կիրառելի է 2006թ.-ի հունվարի 1-ով թվագրված «Զարգացման Ասիական Բանկի Հատուկ գործառնությունների վարկավորման կանոնակարգ» փաստաթուղթը, որում և կողմերի փոխադարձ համաձայնությամբ կատարվում է համապատասխան փոփոխությունը:
                                  

	ՀՀ արդարադատության նախարարություն 
	4. Համաձայնագրի 2-րդ հոդվածի 2.04. և 4-րդ հոդվածի 4.01. բաժիններում «նկարագրված» բառն անհրաժեշտ է փոխարինել «նախատեսված» բառով:
	Ընդունված է:
Համաձայնագրի հայերեն տեքստի 2-րդ հոդվածի 2.04. և 4-րդ հոդվածի 4.01. բաժիններում «նկարագրված» բառը, համապատասխանաբար, փոխարինվել է «նախատեսված» բառով:


	ՀՀ արդարադատության նախարարություն 
	5. Համաձայնագրի 4-րդ հոդվածի 4.03. բաժնի բ կետում անհրաժեշտ է հստակեցնել, թե խոսքը քաղաքականության վերաբերյալ ինչ գրության մասին է:
	Ընդունված չէ:
    Համաձայնագրի 4-րդ հոդվածի 4.03. բաժնի բ կետի «Քաղաքականության վերաբերյալ գրությունը» Համաձայնագրի նախաբանում հիշատակվող գրությունն է:

	ՀՀ արդարադատության նախարարություն 
	6. Հավելված 3-ի 2-րդ կետում նշված է, որ վարկառուն պետք է ԱԶԲ-ին ներկայացնի հայտ, ԱԶԲ-ի համար ընդունելի ձևով` վարկային հաշվից գումարների առհանման վերաբերյալ: Այս կապակցությամբ անհրաժեշտ է հստակեցնել, թե որն է ԱԶԲ-ի կողմից ընդունելի հայտի ձևը:
	Ընդունված չէ:
    Ասիական զարգացման բանկի ընդունելի հայտի ձև սահմանվում է բանկի կողմից` իր ընդհանուր պայմաններին համապատասխան:

	ՀՀ արդարադատության նախարարություն 
	7. Հավելված 4-ի 3-րդ կետով նախատեսվում է, որ վարկառուն պետք է ապահովի, որպեսզի ՏԿՆ-ը, ՋՏՊԿ-ը և այլ իրականացնող գործակալությունները ունենան համապատասխան անձնակազմ, մինչդեռ պարզ չէ, թե որոնք են այն չափանիշները, որոնց պետք է բավարարի անձնակազմը, որպեսզի կարողանա իրականացնել ծրագրի շրջանակներում նախատեսված գործառույթները:
	Ընդունված չէ:
    Անձնակազմին ներկայացվող չափանիշները պետք է բխեն իրենց կողմից իրականացվելիք գործառույթների բնույթից: Բացի այդ այդ չափանիշները ենթակա են հստակեցման անձնակազմի հետ կնքվելիք աշխատանքային պայմանագրերում, այլ ոչ թե Համաձայնագրում:

	ՀՀ արդարադատության նախարարություն 
	8. Համաձայնագրում և հավելվածներում որոշակի հասկացություններ և արտահայտություններ միանշանակ չեն ընկալվում և խմբագրման կարիք ունեն, մասնավորապես` «ճանապարհների տեսագրված գույքացանկ», «որոշակի քաղաքականություն», «ինչի մասին վկայում է կառավարության արձանագրային որոշումը», «քաղաքականության մատրիցա», «պրակտիկայի վրա հիմնված բաղադրիչի ներառում» և այլն:
	Ընդունված չէ:
    Համաձայնագրում և իրեն կից հավելվածներում կիրառվող հասկացությունները բխում են Ասիական զարգացման բանկի Ընդհանուր պայմաններից: Բացի այդ անհրաժեշտ է հաշվի առնել այն հանգամանքը, որ Համաձայանգիրը կնքվելու է, և հասկացությունների անհասկանալի լինելը պայմանավորված է նաև հայերեն թարգմանված տարբերակի անկատարությամբ:

	ՀՀ արդարադատության նախարարություն 
	9. Նախագիծն անհրաժեշտ է համաձայնեցնել բոլոր շահագրգիռ մարմինների հետ:
	Ընդունված չէ:
    Համաձայնագրի 5.02 բաժնի համաձայն` համաձայնագրի վավերացման համար նախատեսված է 90 օր` ստորագրման օրվանից ի վեր: Ուստի, ժամանակի սղության պատճառով Նախագիծը հնարավոր չէ համաձայնեցնել բոլոր շահագրգիռ մարմինների հետ: Բացի այդ, Համաձայնագրի վերջնական տարբերակը շրջանառվել է ՀՀ համապատասխան շահագրգիռ գերատեսչությունների (ՀՀ տարածքային կառավարման նախարարություն, ՀՀ արդարադատության նախարարություն, ՀՀ բնապահպանության նախարարություն, ՀՀ էկոնոմիկայի նախարարություն, ՀՀ տրանսպորտի և կապի նախարարություն, ՀՀ ՏԿՆ ջրային տնտեսության պետական կոմիտե, ՀՀ հանրային ծառայությունները կարգավորող հանձնաժողով) միջև, և դիտողություններ և առաջարկություններ չեն ստացվել:

